
ГІАЛГІАЙ

МЕТТЕИ ДЕШАРЕИ

ПРОГРАММА

1-4 классашта
Программа оттаяьй ФГОС (о) д1адехараши, къаьстача предметашта йолча программа хьашташи кхоачашдеш. Кхоачашду дешара жам1аш. Укх программа лоарх1ам ба къамани къаман этнокультурни хьашташ кхоачашдар.
   Программа оттаяьй Российски  Федераце а, Г1алг1ай Республика а укх нормативно-правовой документашца:

- «Российски Федераце Дешарах дола Федеральни Закон (низам)» -29.12.2012ш., №273-ФЗ.

- Российски Федераце Дешареи 1илманеи Министерства приказ(амар)-31.12.2015ш., №1576 «ФГОС(е)- Федеральни паччахьалкхен дешара стандарте, юххьанцарча юкъарча дешаре хувцамаш дар», ч1оаг1даьд Российски Федераце Дешареи 1илманеи министерства приказаца (амарца)-06.10.2009 ш., №373.
-Гаргарча хьисапех йола «Наьна меттеи литературни чтенехи» программа оттаярах дола РФ Дешара Министерстваи, РФ къамий метташ дег1аахар Института методически рекомендацехи -25.03.2020 ш.
- Г1алг1ай Республике «Дешарах лаьца дола приказ(амар)» -3.02.2014ш., №5-РЗ.
-Г1алг1ай Республика правительства «Г1алг1ай Республике Дешар дег1аахар» -яха программа оттам (постановление)-02.12.2014 ш.

- Юххьанцара юкъара дешара гаргарча хьисапах йола «Г1алг1ай меттеи Дешареи программа». Программа могаяьй (ч1оаг1ъяьй) Г1алг1ай республика «Дешареи 1илманеи Министерствос» -2011ш. 

Программа кхоачашду саг дег1авоалавар хьакъехьа дола системно-деятельностни лерх1амаш. Кхоачашду махи, декхараши, д1ат1акхоачаш луш дола жам1аши. Иштта, предметни чулоацамо г1о-новкъостал ду дешара организаце эргалонашка хьежжа «Г1алг1ай мотт, Дешар» 1омадара юкъарча школе юххьанцарча дешара школьни балха план оттае.
                                             КХЕТОРА КАЬХАТ
Школа хьалха латта декхараш кхоачашдара Iалаьмате доккха маIан долаш ба наьна мотт, хIана аьлча школо ший болх цу меттаца дIаболабарца беро караерзаю хьаькъала уйлаш.
Вай школашка наьна метто, эрсий метто санна, метта Iилман даькъе а, ший маIанца а йоккха моттиг дIалоац.
Школе наьна мотт хьехара декхараш, керттерча даькъе, ераш да:
1. Дешархошта фонетиках, лексиках, дош кхолларах, морфологех, синтаксисах, орфографех, пунктуацех, стилистиках бакъйола знанеш ялар а, цул совгIа, вай общество дегIаярах юкъара кхетам балар а.
2. Дешархошта хIаман сакхетам лакхбе новкъостал дар.
3. Метта дешай ганз (лексика) Iомае дешархой безам тIабахийтар, цу гIулакха низ ма кхоачча болх бар.
4. Къоастадеш, кхеташ, шаьра дешар карадерзадар.
5. Орфографе а пунктуаце а знанеш дика чIоагIъяр.
Уж декхараш кхоачашдулургда, нагахьа санна наьна меттеи литератураи хьехархо хадданза ший лингвистически а, педагогически а, методически а говзал лакхйоаккхаш хуле, ший балха професси лакхъяра даим къахьегаш из хуле.
ГIалгIай метта программа екъалу укх лохерча шин даькъа:
1. Дешари къамаьли шаьрдари.
2. Грамматикеи, нийса яздари, къамаьл шаьрдари.
Юххьанцарча школе гIалгIай мотт хьехара декхарех цхьадараш ераш да:
а) массе оагIорахьара дешар дегIадар Iалашдар;
б) шерра, кхетаме, къоастадеш а гIалаташ доацаш яздар а, къамаьл шаьрдар а;
в) гонахьара Iалам довзар а цар физически, эстетически кхетам шербар а.
1-4-ча классашка гIалгIай мотт хьехара Iалашонех я Iалама а вахара а теркам бар, деша а язде а Iомабар, къамаьл деш санна, йоазонца йола уйлаш а чулоацам болаш, нийса белгалъяха Iомабар.
ГIалгIай метта урокашка бераш Iомалу дика кхеташ деша а, нийса язде а, багах а, йоазонца а деш дола къамаьл нийса де а.
Берашта наьна мотт Iомабарца цхьана лоархIаме да шоай Даьймохк безаш уж кхебар.
ДЕШАРИ КЪАМАЬЛ ШАЬРДАРИ

Дешара программа екъалу шин даькъа:
1. Дешара чулоацам, цунца ювзаенна йола экскурси, зембаккхара тематикеи предметни урокаши;
2. Дешара навыкаш.
Цул совгIа, программа тIа лу дагахьа Iомае езача а классал арахьа еша езача а произведеней спискаш.
Дешархошта Iалами, адамий къахьегами, общества вахари довзийтара тIаберзабаь ба дешара программа беррига а чулоацам.

Берий вахарах зеденначунга а цар хиннача теркамашка а хьежжа, дешаро къаьгга хьахьокха деза гонахьарча вахарах дола хIамаш, цар мах бе уж Iомаде деза.
Еррига а программа чакхъяллалца хьехархочо дІадига деза бераш къахьега ловш, бакъдар дувцаш, тешам болаш, гIулакх долаш, доттагIал дезаш, даьй-ноаной, новкъостий сийдеш, лоархIаш, уж безаш кхедар.
Бераш цу тайпара кхедара гIо ду юкъарлон пайданеча къахьегамца бувзам болаш дола говзаме литература дешаро.
Хьалхарча классе йоазув-дешар Iомадара кхо ха я: кийчо ю хаи абата тIара деша а язде а Iомадеш йола хаи, абатал т Iехьара хаи.
Кийчо еча е абатал хьалхарча хана хьехархочо бераш Iомаду предложенеш дешаштеи, дешаш деша доакъоштеи, доакъош оазаштеи декъа, оазех доакъоши, доакъоех дешаши, дешаех предложенеши хьае а.
Абата тІа деша а язде а Іомадеш йолча хана кепайоазон а кулгайоазон а алапаш нийса дехка, уж диктовкаца язде къамаьлаца къоасталуш доаца дешаш язде а, цу тайпарча дешаех предложенеш е а Iомабу дешархой.
Абатал тIехьарча хана дешархоша кагий дувцараш а стихотворенеш а еш, йоазонех ховшдар кIоаргду.
1-2-ча классашка бераша гонахьарча вахара гIулакхаш а, вай Даьй-мехках а, ГIалгIай Республиках а лаьца бола хоамаш Iомабу.
3-4-ча классашка бераша Iоеша еза вай къаман турпалхоех, доттагIаленах, къахьегам безарах, Iалам лорадарах, Даьй-мехках, язъяь йола гIалгIай йоазонхой произведенеш.
Хьалхарча классера денз бераша Iомае йолаю тайп-тайпарча жанра художественни произведенеш.
2-4-ча классай программа тIа йоккха моттиг дIалоац цу произведенеша. Бераша гаргалол тосс цхьайолча художественни произведенех сурт оттадара: гIирсашца а къаьгга хозача аларашца а. Дешара программай чулоацамо тIадожаду хьехархочоа йолча методиках а школе зеденначох а шерра пайда а эцаш, дешара дикагIйола методаш юкъейоалаяра.
Дешара урокашка хьехархочунна а дешархочунна керттера лоархI ешаш йола художественни произведени, цун идейни оагIув а, чулоацам а, форма а. ХIара классе дешара урока дукхагIйола ха (30-35 минот) дешара а текста тIа болх бара а дIалу. Хьехархочун хьалхара дош уроках ешаш йолча материалаца а доагIаш, дукха ха ца йоаеш (5-10 минот) хул. Хьехархочун хьалхарча дешо, цун къамаьло, сурташка хьажаро текстах нийса кхета а из къоастае а новкъостал ду.
Дешархо ше дийшачох нийса кхетар боккха лоархIам болаш да. Текстах нийса кхетара ларда тIа мара лакхлургдац Iодешачох кхета а кхеташ, шаьра дешар. Чулоацамах кхеташ дешаро торо хулийт ерригача йийшача произведене керттера маIан къоастаде.
Цо новкъостал ду хьехархочоа ешаш йолча текста анализ еш а, ше берашта ешаш йолча произведенех кIоаргга уйла яйташ а, берий дешарца бола безам совбоаккхаш а, царна ховш дар шаьрдеш а. Программо а боккха теркам тIабохийт къоастадеш дешара.
Къоастадеш дешара дагалоацам – дийшачох керттердар белгал а доаккхаш, цу ларда тIа авторо ала гIертар хьахьокхар да. Ца хилча ца доалаш да, произведене тIа хьахьекха хьал-вахар дешархоша нийса кхетаде дезаш хилар а цхьаццайолча моттигех кхета а кхеташ, уж нийса хьа а лоацаш, цар нийса мах а беш, дешача хана из мах хьахьокха ховш хилар а. Дешачун чулоацам кхетабе новкъостал ду дешашца беча балхо а иштта кхыйолча текста анализо а. Дешашца беш болча балхо новкъостал ду кхетаме дешар кхетадара а меттах кхетара а. Юххьанца дешаца белгалдоаккхаш долча хIаман, деша юкъмоттига, берий бола кхетам а лорабеш, дешай тексте дола маIан бIаргадойтар цун керттера декхар да.
ТIаккха бераш тексте дола говзаме дешаш а, вIашдухьала а, цхьан доагIа маIан дола дешаш а белгалдаха Iам, масалца авторо из дош а ца доаладеш, ер дош хIана доаладаьд кхетаду.
Планацара болх дIаболабу дешархоша хьехархочун кулгалца. ТIаккха дешархоша текста цхьаццадолча доакъошта кортош увттаду е хьехархочун новкъосталца корта баьча текста доакъош белгалдоахаш къоастаду, тIеххьара а дувцара план оттаю.
Из тайпа болх баьчул тІехьагІа берий укх тайпара хоамаш хила деза:
а) произведене маIанца чакхдаьннача хIара дизза долча даькъа чулоацам;
б) доакъой вIаши бола бувзам;
в) произведене керттерча маIанах кхетабар.
Хьалхарчеи шоллагIчеи классашка хьехархой декхарийла ба хаттареи, статьяй чулоацамахи, царна юкъерча бувзамахи бераш кхетадеш болх дIабахьа. ТIаккха дешархошта ховш хургда хІара даькъа чулоацам, цар (доакъой) вІаший бола бувзам, дувцара а, статьяй а кертера маІан а.

КхоалагIча классе болх дIахьу класса плана боарамах, цхьабакъда бераша юхадувцарах еш йола упражненеш совйоал.
Дешара кхоалагIа шу чакхдоалаш бераш Iам йоккхий йоаца тексташ доакъошта екъа а корта а беш, хIара даькъа маIан белгалдаккха а.
IV-ча классе болх бу дешархоша дешачох шоай кхетам совбоаккхаш. Укхаза керттердар юкъарчун тIера ше къаьстта долчун анализ яр да. Цкъа хьалхагIа белгалбоаккх дерригача дувцара чулоацам, тIаккха цун хIара даькъа маIан.
Дешархой къамаьл шаьрдара керттерча декхарех цаI да берашта литературни мотт Iомабар. Из кхоачашдар духьа, хьехархочо хадданза теркаме лоаттаду ший а дешархой а къамаьл, из литературни нормашца нийслуш хилара.
Хьехара процессах бераш кхетадара, кхетам балара боккха лоархIам болаш да классал арахьара дешар. Цун йола Iалашо я берашта еша арахийца йола художественни произведенеш ешар а цар автораш бовзийтар а: книжкаца болх бар а эша книжкаш харжа Iомабар а. Нагахьа санна хьалхарча классе классал арахьара дешар урока цхьа дакъа хинна дIаотте, 2-4-ча классашка цу гIулакха лаьрхIа урок белгалйоаккх: моллагIа цхьа тема хьийха ваьлча, цхьа урок классал арахьарча дешара къоастаю.
Классал арахьарча дешара урокаша бераш шоаш йийшача произведенех кхета гIо ду, книжкаех а дешарах а бола безам совбоаккх. Шерду царна ховр. Уж урокаш еча хана теркаме лоац берий ха а цар юкъара кхетам а.
Дешархо воккха ме хул, цунна еша луш йола произведенеш чоалхане а йоккха а хила тарлу.
ГРАММАТИКЕИ, НИЙСА ЯЗДАРИ, 
КЪАМАЬЛ ШАЬРДАРИ
Наьна мотт хьехара юххьанцарча школа керттера декхар – багах а йоазонца а деш дола къамаьл шаьрдари деша маIан довзари да. Школа декхарийла я деша юкъера оазаш берашта йовзийта а, дешаех пайда эца а, предложенеши дувзаденна дола къамаьли вIашагIдолла а Iомаде, цун ларда тIа царна йоазон навыкаш яла. Юххьанцарча классашка Iомаю къамаьл шаьрдара а орфографически бокъонаш лакхъяра а ха езаш йолча грамматика цхьайола элементаш.
I-IV классий программа латт йиъ разделах:
1. Оазаши алапаши. 2. Дош. 3. Предложени. 4. Дувзаденна къамаьл.
Юххьанцарча классашка фонетика Iомаяра керттера декхар – оазаш, доакъош, бIарчча дешаш нийса хьатIаэца а багах дIаала а бераш Iомадар да.
I-ча классе Iомаде деза бераш деша юкъера мукъа а мукъаза а оазаш хьакъоастае, иштта кхыдола шолха алапаш язде. ЦхьоалагIча классе практически йовзийта еза берашта йоазон бокъонаш, алапаш – й, э, я, яь, ю, I – юкъе дола дешаш, лоацача мукъача оазий бокъонаш, къоастора хьаракаш, шола мукъаза оазаш, шола-шолха мукъаза оазаш. ТIехь-тIехьагIа дикагIа Iомалуш, Iомаду бераш зовнеи къореи мукъаза, йIаьхеи лоацеи мукъа оазаш еша, дешхьалхе а дештIехье а язъе. Дерригача диъ шера Iомадала деза бераш, литературни нормашка хьежжа, дешаш долча книжка тIара а шоаш деш долча къамаьла доакъой а анализ е.
Грамматически бокъонаш йовзар а берий кхетам кIоаргбалар а тIехь-тIехьагІа чIоагIагIа дегIадоагIа. II-ча классе дешашта хаттараш увттаде Iомаде деза бераш.
ІІІ-ча классе из болх дIахобахьарца довзийт берашта хIама ше хьахьокхаш, хIамо дер а цун сибат а хьакъоастадеш дола дешаш.
IV-ча классе бала беза берашта юххьанцарча къамаьла доакъоех бола кхетам, цар лоархIам, къамаьла доакъош хувцадалар гойта деза, хIаьта багах а йоазонца а деча къамаьла юкъе уж нийса яздара упражненеш а ю.
Дешай бокъонаши къамаьла доакъоши довзийт грамматически упражненеш еш. Боккха лоархIам болаш да царца словарно-орфографически язде хала долча дешай таблицаш увттаеш а иштта дIахо а болх бар.
Дешархоша каста-каста гIалаташ ду цхьадола дешаш яздеш. Бокъо царна ца хар дац из, из да уж наггахьа мара ца язделга. Бокъонца цу тайпара дешаш хьакъоастадеш, уж нийса яздара упражненеш яйта еза берашка. Доккха новкъостал ду дешархошта словарикаш леладаро а практически царех цар пайда эцаро а. Цул совгIа, боккха лоархIам болаш да грамматика урокаш тIа а иштта кхыча урокаш тIа а дешархошта дайзар, цар Iомадаьр алсамдаккхар.
Орфографически знаней навыкаш лакхъялара боккха лоархIам болаш да чулоацамга диллача кхето хала доацаш долча дешай анализ яр а, иштта вIаши гаргара дола дешаш гулдар а, дош оттадара упражненеш яр а. Из болх дIабахьа беза ІІІ-ча классера денз болабаь. Цун маIан моллагIа дале а, Iомаеш йолча орфографически темашца бувзам болаш да. Иштта зовнеи, къореи, йIаьхеи, лоацеи йолча оазий нийса язъяра бокъонаш Iомае еза дешархошта, шоаш язъеш йолча текста тIара уж дешаш хьалаха а, вIаши гаргара дола дешаш лаха а, уж нийса язде Iомабеш.
ХIара класса программа тIа белгалбаьб грамматика бокъонашца а, багах дIааларца а, нийса яздарца а хIара классе бе безаш бола болх. Цул совгIа, массайолча классашка кердадаха деза хьалхарча шера Iомадаь дешаш. Цу дешай нийса яздара бокъонаш чIоагIъяра каст-каста тайп-тайпара упражненеш е еза.
Иштта беча йоазон балха юкъе яздара бокъонаш йоаца дешаш нийслуш хул. Уж дешаш гIалат доацаш яздайтара хьалхагIе а доска тIа дIаязде деза.
ЦIердош Iомадеча хана къаьстта чIоагIа лоархIам болаш да цIердош дожарашка хьежжа хувцалуш хиларах бераш кхетадар (дештIехьенаш йолаш а дештIехьенаш йоацаш а), дожарий башхалонаш йовзар. Иштта лоархIам болаш да, хаттараш а увттадеш, белгалдош цIердешаца дувза хар а цIердеша дожаргеи классагеи хьежжа белгалдеша дожари класси малагIа я хар а.
Хандош Iомадеча хана дожарашка теркалдайта деза хандош ханашца хувцалуш хилар.
Иштта дукхагIа дар, орфограммаш дешархошта кхетае хала хиларга хьежжа хул. Цо декхарийла ву хьехархо даим йоазон балха тIа дешархоша деча гIалатий анализа учет лелае.
Программаша лаьрхIа йолча синтаксически упражненей системе лоархIамегIдар предложенеш увттаяри анализ яри да. Диъ шу чакхдаллалца из болх беш дешархой Iомабу хьехархочо даьча хаттарашта йиззача предложенешца жопаш дала, хаттараш долаш а доацаш а предложенеш увттае, хаттарашца маьженашта зем баккха, дIадувцачунга ладувгIа, предложенеш увттае. Цу тайпара синтаксически упражненеш яр боккха лоархIам болаш да йоазув а къамаьл а шаьрдара. Цудухьа цу балха хIара урока тIа боккха теркам тIабахийта беза цар. Хаттарашта жопаш тел бераша, еннача темаех лаьца предложенеш увттаю, шоай новкъосташца деш долча къамаьла юкъе нийсденна дола гIалат белгал а ду тоа а ду. II-IV классашка грамматикеи нийса яздари Iомадар практически лостам болаш хила дезаш хиларо хьахьокх цу предмета занятей чулоацам мишта хила беза. Грамматикаи нийса яздареи урокаш тIа дукхагIйола ха яла еза тайп-тайпарча формех упражненеш яра.
Урока тIа упражненеш ярца, цунца цхьана, хьехархочо Iомаду юкъе бувзам бе, программа тIа белгалдаь дола хьаракаш увттаде, класса хьалхашка къамаьл де, къоастам болаш уйла дIаала, кхетам болаш язде а бе бенна болх сага гIо доацаш кхоачашбе а.
Практико хьахьокх, берашка уйла яйташ, моллагIа дале а, декхар кхоачашдайташ, классе беча балха бераша хьинаре дакъа а лоацаш еш йолча упражненеша пайда дукхагIа луш хилар. Цудухьа хьехархо декхарийла ва хIара урока плана а дIахьехаргйолча материала а дика уйла еш кийчвала, дешархоша ма хулла классе а цIагIа беча балха а хьинаре дакъа лоацаргдолаш.
Грамматикаи нийса яздареи занятеш ювзаенна хила еза берий къамаьл шаьрдеш еча занятешца. Мотт хьехаш, алхха орфографически упражненеш яь ца Iеш, (ховр дIаяздар, диктанташ), хьаькъалцеи кхеташи шоай дагардар дIаала Iомаде деза бераш, гIалат доацаш йоазув де уж Iомалургболаш. Дешархоша шоай лоIаме деш дола йоазон балхаш цIена, гIалат доацаш хилийтара объем йоккха йоацаш хила еза.
Дувзаденна дола къамаьл шаьрдара беш бола болх (изложенеш, сочиненеш язъяр) дIабахьа беза тIехь-тIехьагIа кIоарг а беш, ма могга берашка шоашка практически упражненеш яйташ. Цу раздела тIа беш бола болх массайолча классе дешара шу чакхдаллалца дIабахьа беза. Цунца цхьана, орфографически гIалат а доацаш, нийса язде Iомабе беза дешархой, цар гIалаташ дергдоацаш, тайп-тайпарча наькъашца болх а беш.
Урока тIа изложенеш, сочиненеш язъяра болх латт кхаь даькъах: 1) хьалххе а орфографически нийса яздара кийчо яр; 2) хьехархочун кулгалца бераша болх бар; 3) изложенеш е сочиненеш язъеш дешархоша даьча гIалаташ тIа хьехархочо уж тоадеш болх бар.
Тохкама йоазон балхаш деш укх тайпара занятеш е мегаргья: тIера хьаяздари диктанти – хьалхарчеи шоллагIчеи классашка; уж балхаши хаттарашта жопаш далари – кхоалагIча классе; диктанти, изложенеши, сочиненеши – йиълагIча классе. Цар дешай юкъера боарам ба:
	Балхий тайпаш
	1-ра класс
	2-г1а класс
	3-г1а класс
	4-г1а класс

	диктант 
	5-25
	25-30
	45-50
	60-65

	изложени
	-
	25-30
	55-65
	80-90

	сочинени
	-
	20-30
	40-50
	70-80


Юххьанцарча классашка дешархой лексика боарам 3000 гарга дош хила деза, царех 600 дош карадерзаду цар 1-ча классе,700-2-ча классе, 800-3-ча классе, 850-4-ча классе. Хьехархочо ший ло1амах цар боарам совбоккхаш Х1ара классе юкъедоаладе тарлу 50-70 дош.
Программа тIа хIара класса белгалдаьха да шоай нийса яздар тохкалуш доаца дешаш. Цар нийса яздар берашта дагахьа ховш хила деза. Цу тайпара долча дешашца болх дешара шу чакхдаллалца бе беза: хIара классе кердадоахаш, дIадахача шерашка Iомадаьча дешаех кхетам совбоаккхалга.
 Наьна метта урокашка лоархIаме дакъа да цIена яздар Iомадар.
I-ІV-чеи КЛАССАШКА ДЕШАРХОША

НАЬНА МЕТТА ЕШ ЙОЛА КИЙЧО
V-VІI-чеи классашка гIалгIай мотт Iомабар дешархоша I-VI-чеи классашка Iомаяьча знаней ларда тIа дIаоттаду. Цудухьа V-VІІ-чеи классашка наьна мотт хьехара хьехархочоа шаьра ха еза I-IV классий программа.
Цу программо чулоац дешархоша I-IV-ча классашка Iомабе беза укх лохера хоамаш:
Фонетиках, графиках: оазаши, алапаши, мукъеи мукъазеи оазаш, зовнеи къореи мукъаза оазаш, шолха алапаш, къоастора а йиш хоадора а хьаракаш, алфавит, лоаца шекон мукъа оазаш.
Деша оттамах: ларди, чаккхеи, овлеи, дешхьалхеи, суффикси.
Морфологех: къамаьла доакъош (цIердош, белгалдош, цIерметтдош, хандош, куцдош, дештIехье, хоттарг).
1. ЦIердош: цIердеша маIан, цун хаттараш, цIердешай таьрахьашца а классашца а хувцадалар, шинна таьрахье дожарашца хувцадалар, цIердешай легараш.
2. Белгалдош: белгалдеша маIан, цун хаттараш, лоIамеи лоIамзеи белгалдешаш, шийца долча цIердешага хьежжа цун таьрахьашца а, классашца а, дожарашца а хувцадалар, белгалдешай легараши дожарий чаккхенаши.
3. ЦIерметтдош: 1-чеи, 2-чеи, 3-чеи йовхьий цIерметтдешаш.
4. Хандош: хандеша маIан, цун хаттараш, хандеша ханаш: йола ха, яха ха, йоагIа ха; хандеша белгалза кеп; хандеша таьрахьашцеи классашцеи хувцадалар (спряжени – юкъара кхетам).
5. Куцдош: къамаьлаца дукха лелаш дола цхьадола куцдешаш довзийтар.
6. ДештIехье: дештIехьенах юххьанцара кхетам балар, из дешхьалхенах къоастаяр а нийса язъяр а.
7. Хоттарг: цхьадола хоттаргаш довзар (а, е, хIаьта).
Синтаксисах: цхьалханеча а чоалханеча а предложенех лаьца кхетам балар; дувцареи, хаттареи, айдареи предложенеш; предложене керттера маьженаш (хоттаргаш долаш а доацаш а), предложени йолалуча тIадерзар; автора дешаел тIехьа долча ма дарра къамаьлаца йола предложенеш.
Орфографех: лоацеи дIаьхеи мукъа алапаш (и, ий, а, а) нийса яздар; дош сехьадаккхара бокъонаш; адамий цIерашка, тайпан цIерашка, дийнача хIамаех техкача цIерашка, юртий, городий, хин цIерашка доккха алап яздар; й нийса яздар, шолхача алапий нийса яздар; къоастора хьаракаш (ъ, ь) нийса яздар, лоаца шекон мукъа оазаш (а, у, и) нийса язъяр, дештIехьенаши дешхьалхенаши нийса язъяьр; легарашца цIердешай дожарий чаккхенаш нийса язъяр; дукхален таьрахье чаккхенаш нийса язъяр.
Пунктуацех: предложене чаккхенга тIадам, хаттара, айдара хьаракаш увттадар; предложене цхьан тайпарча маьженашка а чоалханеча предложенешка а запятой оттабар, тIадерзарга запятой а айдара хьарак а оттадар; автора дешашта тIехьа, ма дарра къамаьла хьалха ши тIадам а кавычкаш а.
I-IV-ча классашка дешархоша Iомадаь хила декхар дола орфографе, пунктуаце хоамаш да лакххе доаладаьраш. Цул совгIа, I-ІV-ча классий дешархошта практически наькъаца Iомаду дешдоакъош (дешаш доакъшца а декъ, лоаца а йІаьха а оазаш дешдоакъош а къестаду),  логически  тохарца (маІанца) эшаш дола  дешаш  ашарца къоастаде, дешай цхьанкхетараш а Iомаду, предложене чухь, дешашта юкъе бола бувзам къоастабу, маIанца иштта цхьана вIаши дувзалуш дола дешаш къоастаду, яьржа а яржанза а цхьалхане предложенеш а къоастаю, ашарца (интонацеца) хаттара, дувцара, айдара маIанаш къоастаде а, цхьантайпарча маьженашка дагардеча ши тIадам оттабу, моттиг къоастае Iомаду, ма дарра къамаьл а къоастаду ашарца.
IV-гIа класс чакхйоалаш дешархошта ха деза: 
Тематически дувзалуш долча хаттарашта жопаш дала а сюжетни сурташка хьажарца предложенеш увттае а, йийшача текста план оттае а (хаттара а дувцара а предложенешца), шоаш оттаяьча  текста чулоацам ма барра багах а, йоазонца а хьабувца хар (60-80 дош юкъе лоацаш), форма (ха, юхь) хувцарца дийшар хьадувцар, ма дарра къамаьлах пайда эца хар; сурташкеи кинофильмашкеи хьажа а, цул совгIа, ше баьча земех лаьца а дувцар язде хар. Цу дерригне а кхоачам болаш лард йолла декхар да лакхера классашка кхы а кIоаргагIа наьна мотт Iомабара.
V-IХ-ча классий программана юкъе яхийтай юххьерча классашка йовзаш йоаца керда материал. ХІаьта, I-IV-ча классий материал, шозлагIа ца Iомаеш, кердайоаккхаш я. Цу даькъе беш бола болх дIаоттабу школе наьна мотт Iомабара шин этапа юкъе материал ший аргIагIа хьалха-тIехьа нийса хулача тайпара, вешта аьлча, ше-ший аргIагIа Iомае ез-езар хьалххагIа Iомаеш.
ПРОГРАММА

І класс (136 сахьат)-102 с.
Абатал хьалхара ха
Къамаьл. Баген а йоазон а къамаьла юкъара кхетам. Предложени, дош, дешдакъа, оаз, алап практически довзийтар.
Оазаш. Оазаш йовзийтар. Хазарца а аларца а оазаш къоастаяр. Мукъеи мукъазеи, йIаьхеи лоацеи, эрсий метталара хьаийца оазаш.
Дешашкара цхьайола мукьа а мукъаза а оазаш къоастаяр.
Белгалъяьккхача оазаца дешаш доаладар, дешдоакъой-оазий схемай кепаца оала дош белгалдаккхар.
Йоазон лард кийчъяр: сурташ дахкар, тIадамаш оттадар, дIаьха такаш а алапий цхьайола маьженаш йовзийтар; яздеча хана нийса Iохари ручка нийса бе лацари, тетрада оагIонаш йовзар.
Абата ха

Дешар Iомадар
ГIонна йолча схемах пайда а эцаш, къамаьл предложенешта, предложенеш дешашта, дешаш дешдоакъошта декъа бераш Iомадар.
Дешарах а аларах а мукъеи мукъазеи оазаш вIаши къоастаярах а кхетам балар. Дешашкара цхьацца оазаш белгалъеш дараш Іомадар (къоастае а, дешдоакъой оазий тохкам бе а, боарам а, цар оамал а, аргIа а белгалъяккха), дIаьха а лоаца а дешдакъа къоастаде хар.
Хоадора алапий новкъосталца дешаш а предложенеш а увттае Iомадар. Лоаца предложенеши тексташи нийса а кхетаеш, дешдоакъошца, минота 15–20 дош а дешаш, еша хар.
Йоккха йоаца тексташ соцангIа, интонаци лоръеш ешар, иштта предложене чакхенга сецара (.?!) хьаракаш лорадар, предложенена юкъе, цхьантайпарча маьженашка запятой (,) лораяр. ЗIамига тексташ, предложенеш, хаттарашта жопаш луш хьаювца хар. Сурташта оттадаьча хаттарашта, уйла а еш, жопаш далар.
Хьехархочунца цхьана къоастаяьчул тIехьагIа стихотворенеш дагахьа Iомаяр, уж интонацеца ешар, класса хьалхашка чIоагIа а дика къоастадеш къамаьл де хар.
Йоазув Iомадар

Яздеча хана дешархой нийса багIа Iомабар, тетрадь нийса улладе, сурт дуллаш е яздеш къоаламахи ручкахи нийса пайда эца Iомабар.
Йоазон доккхий а зIамига а алапаш довзийтар, уж шоайла вIашагIтоха Iомабар.
Дешаш е шин-кхаь дешах латта предложенеш, хьехархочун гIонца оазий-дешдоакъой тохкам баьчул тIехьагIа, дIаязде Iомабар, кIезига ха яьлча, цар шоаш уж яздар. Хьокхамга хьежжа белгалдаьха дешаши предложенеши тIера хьаязъе Iомадар.
Цкъа дагахьа къоаста а даь, цул тIехьагIа шоай лоIаме дешаш дIаязде Iомабар.
Предложени бакъахьа оттае, из дІайолаеш а, городий а цIераш доккхача алапаца, чаккхенга тIадам оттабе Iомабар. 
Абатал тIехьара ха 

Абатал тIехьара ха гIалгIай метта еррига оазаши алапаши Iомадаьчул тIехьагIа дIайолалу.
Алфавити, дувцараши, фаьлгаши, стихотворенеши ешаш, хьехархочун хаттарашца суртех лаьца къамаьлаш деш а дIабахьа беза из болх.
Цунца цхьана дIахьо йоазон болх. Кулгайоазон а кепайоазон а алапашца яздаь дола дешаши предложенеши доска тIара а книжка тIара а хьаяздар.
Классал арахьара дешар

Цу хьакъехьа луш йола материал хила еза ах оагIонгара цхьан оагIонга кхаччалца, книжка ше хила деза 8-30 оагIонга кхаччалца. Классар арахьара дешара къоаста е еза йоазонхой а халкъа а произведенеш: стихаш, иллеш, ашара фаьлгаш, ховли-довзалеш, тайп-тайпара маIан дола дувцараш.
Берий дешара керттера темаш (Даьхенах, къахьегамах, берех, хьайбаех, ишт. кх. дІ.) Хьехархочо ше дешарца произведеней чулоацам бовзийтар, иллюстраце гIонца цар турпалхо вовзийтар, дувзаденна къамаьл де Iомабар; берий книжкаца бола безам совбаккхар а чIоагIбар а.
Дувзаденна къамаьл шаьрдар
Къамаьла оазий культура кхеяр. 
Бераш, сих ца луш, къамаьл де Iомадар, жоп уйла еш далар. Къамаьл паргIатта дIадоладалийтари ший боарамах хилийтари, оаз айе бераш Iомадар.
Орфоэпически нормашца нийса а доагIаш, дешаш дIаалар шаьрдар. Наьна метта массайола оаз нийса дIаалар: к – кх – къ – кI, х – хь – хI, и – ы, ш – щ, ишт. кх. дIа. Чоалханеча дешдоакъоех латта дешаш нийса алар шаьрдар, эрсий меттацара тIаийца дешаш нийса алар шаьрдар, масала: класс, трактор, альбом, тетрадь, ишт. кх. дI.
ХIамаш а, цар белгало а, дар а белгалдеча дешай маIан кхетадеш пайда эца бераш Iомадар.
Предложенеш увттае а дувзаденна къамаьл де а бераш Iомадар. Хьехархочун хаттарашта, тайп-тайпарча предложенех пайда а эцаш, нийса жоп дала Iомадар.
Бовзаш бола фаьлг е зIамига дувцар, хьалхал-тIехьал лораеш, хьадувца Iомадар.
Суртий новкъосталца лоацца дувцараш оттаде Iомадар, юкъарча темаца йоагІаш йола цхьацца предложенеш увттае хар.
Экскурсешка дайначох а шера дайначох а дувца Iомабар. Хьехархочун новкъосталца дагадоагIача хIаман сурт дилла хар. Йийшача текста цIи яла хар.
Дешархошта ха дезар
– наьна метта деча къамаьлага ладувгIа а цунах кхет а;
– къамаьла юкъе предложенеш къоастае, цар аргІа белгалъяккха;
– йIаьхеи лоацеи мукъа оазаш а, уж белгалъеш дола алапаш а белгалдаха;
– кепа йоазонца а кулга а шрифтаца яздаь дешаш, предложенеш тIера хьаязъе;
– диктовка ярца, гIалаташ а доацаш, дешаш а 3-5 дешаех латта предложенеш а язъе;
– предложени йолалуш доккхача алапех пайда эцар а цун чаккхенга тIадам оттабар а;
– белгалъяьккхача цхьан (шин) темах е сюжетни суртех пайда эцаш, зIамига дувзаденна дувцар оттаде;
– дийшача дувцарий а фаьлгий а сурташ дахка хар;

– хаттарий новкъосталца текст доакъошта екъа хар;

– хьехархочун хаттарий новкъосталца зIамига текст юха хьаювца;
– «Абата» тIера тексташ еша, дагахьа 5-6 стихотворени Iомае, къамаьла бокъонаш лораеш еша.
II класс (175 сахьат)-162 с.
ДЕШАРИ КЪАМАЬЛ ШАЬРДАРИ (70 сахьат)-60с.
Ахка. Гуйра
Гуйренах лаьца дувцараши стихотворенеши. Адамий къахьегам. Яздархоша гуйран сурт довзийтар. Оалхазараш дIаахар а Iалам хувцадалар а. Гуйрен Iалам довзара экскурси яр.
Дешархошка шоашка ешийта 1-2 произведени.
Вай Даьй-мохк
Вай Даьймехкахи, цун гIалаехи, юртехи, ГIалгIай Реепублика Байракхахи, Гербахи, гIалгIай пачхьалкхерча халкъий доттагIалах, вай халкъа турпала къахьегамахи, цар машар бахьан лоаттабеча къовсамахи лаьца йола произведенеш. ГIалгIай Республика Конституцех лаьца дола дувцараш. Дешархошка шоашка ешийта 2 произведени.
Берий вахар
Берий вахарахи, цар гIулакхехи, доттагIалахи, вIаши новкъостал дарахи дола дувцараши стихотворенеши.
Дешархошка шоашка ешийта 1-2 произведени.
Вай доттагIех-хьайбаех

Хьайбаех лаьца дувцараши, стихотворенеши, фаьлгаши. Адамий хьайбашца йола юкъмоттиг. Дешархошка шоашка ешийта 2-3 произведени.
Iа
Iан Iаламах а, керда шу тIакхачарах а, Iан хьунах а, хих а лаьца йола произведенеш. Боккхийчар а кагийчар а гIулакхаш. Адамий къахьегам, экскурси. Дешархошка ешийта 2-3 произведени.
Болх-йоккха гIозале
Тайп-тайпарча говзалах, къахьегамах юкъарча къахьегама иразах, адамий вахарахи гIулакхехи йола произведенеш. Дешархошка шоашка ешийта 2-3 произведени.
Дувца вай ноаноех лаьца

Вай ноаноех а царга теркаме гIайгIа еш хьожаш хиларах а лаьца дувцараши стихатворенеши. Дешархошка шоашка ешийта 2 произведени.
БIаьсти
БIаьстан Iаламах а, хьайбай вахарах а, бIаьсти хулача адамий къахьегамах а лаьца йола произведенеш.
Зем баккхар, йIоахъялар, лоа дашар. Оалхазараш хьадахкар а гаьнаш тIара чIонакаш хедаялар а.
БIаьстан Iаламе экскурси яр. Дешархошка шоашка ешийта 2-3 произведени.
Халкъа багахбувцам
Багахбувцама произведенеш йовзийтар: фаьлгаш, ашараш, иллеш, кицаш, ховли-довзалеш. Дешархошка шоашка ешийта 3-4 произведени.
Халкъа беламе дувцараш
Халкъа беламе дувцараш довзийтар. Дешархошка шоашка ешийта 2 произведени.

Дагахьа Іомае могаяь произведенеш
БIарччача шера 6-8 произведени дагахьа Iомаяр.
Классал арахьара дешар
27-133 оагIонаш т1ара белгалъяьха берий художественни произведенеш. Дешархошка шоашка хоржийташ произведенеш ешийтар (ах оагIонгара кхаь оагIонга кхаччалца йола стихаш, фаьлгаш, дувцараш) укх тематиках: Даьймехках, хиннарех, берех, оакхарех, тамашийнача хIамаех дувцараш, статьяш, стихотворенеш.

Дешар шаьрдари карадерзадари

Хьалхара ах шу. Кхетаме, нийса, къоастадеш шаьра дешар. Дешара сихал хила еза йовзаш йоаца текст цхьан минота 30-40 дош дешаш.
ШоллагIа ах шу. БIарччача дешашца (хала дешаш дешдоакъошца а дешаш) кхетаме, нийса, къоастадеш дешар. Дешара сихал хила еза йовзаш йоаца текст цхьан минота 45-55 дош дешалуш. Дешача хана соцангIаш а, предложене чаккхенгара хьаракаш а, интонаци а лораеш деша деза. Йоккха йоаца текст дагахьа кхетаме ешарга кхача.
Текстацара болх. Дувзаденна къамаьл. Дийшачох оттадаьча хаттарашта нийса жоп дала хар; хьехархочун къамаьлага а цун дешарга а ладувгIа хар; хьехархочун хаттарашта ма дарра жоп дала хар.
Сурташ вIаши диста хар, текста юкъе суртаца йоагIа предложени лахар, суртий чулоацам планаца юхабувца хар. МаIанца гаргара дешаш вIаши диста хар, текста маIан гучадоаккхаш дола дешаш къоастаде хар, хьехархочун гIонца текста юкъера алапаш а, цун турпалхоша леладер а, Iалама сурт гойта дешаш а лаха, дагахьа сурт дилла хар.
Хаттарашца текст доакъошта екъа хар, хьехархочун гIонца текста керттера маIан гойта предложени лаха хар. Произведеней (суртий, фаьлгий, дувцарий) чулоацам хьабувца хар. Фаьлгашта, дувцарашта, стихашта, ховли довзалешта юкъера башхало белгалъе хар.
Йийшача произведенеех хаттарашта а тIадулларашта а жоп дала Iомабар.
Берий книжкай а произведеней а цIераш, йоазонхочун тайпан цIи дагалоаттае бераш Iомадар.
Книжкай керттера доакъош (бетта гаргаш, оагIув) довзар.

Дешархошта ха дезар:

– текст ешача хана соцангIаш, интонацеш, предложене чаккхенга а юккъе а доагIаш дола хьаракаши лорадеш, кхетаме нийса, дийнача дешашца еша;
– текста чулоацамех оттадаьча хаттарашта жопаш дала;
– хьехархочун хаттарашца дийшар кердадаккха;
– къаьгга гучадаьнна сурт дола зIамига произведени юхаювцийтар;
– тексташ доакъошта екъа а царна цIи тилла а.

ГРАММАТИКЕИ, НИЙСА ЯЗДАРИ, КЪАМАЬЛ ШАЬРДАРИ  (102 сахьат) 
Оазаши алапаши (45 сахьат) - 50 с.
Хьалхарча классе Iомадаьр кердадаккхар а шаьрдар а. Мукъеи мукъазеи оазаш а царна юкъера башхало а. Дешдоакъош дешаш дешдоакъошта декъар а дешаш сехьадахар а.

ГІалгІай алфавит. Алапий цІераш, алфавита маІан. Йиш хоадераи къоастараи хьаракаш, уж юкъе дола дешаш нийса язде хар.

ЙIаьха а лоаца а мукъа оазаш къоастае хар. Зовнеи къореи мукъа оазаш къоастае а уж нийса язъе а хар. ДукхагIа лелаш долча дешашта юкъе шолхеи шолеи мукъаза оазаш-алапаш (моттиг, доттагІа, класс, итт) язде хар.
Шола-шолха алапаши уж нийса яздари.
                                              Дош (40 сахьат) -40 с.   
ХІамаши нахи белгалдеш мала? фу? яхача хаттарашта жоп  лу дешаш. ХІамаша а наха а дер белгалду дешаш, царна хаттараш увтаде хар. ХІамаш мишта хул белгалду дешаш, царна хаттараш увттаде хар.

Доаларча цIерашка доккха алап яздар.

ДештІехьенаш а цар язъяра бокъонаш а. Гаргара дешаш.

Предложени (10 сахьат)-12 с.
Къамаьл предложенешта декъар. Дукха доккха доацача дувцара юкъера предложенеш хьалаха а цар хьанах, сенах фу дувц а хар. Хоттаргий новкъосталца предложене чурча дешай вІаши бола бувзам оттабе хар. 
Предложене чаккхенга тIадам, хаттара, айдара хьаракаш оттаде хар. Предложене чу интонаци лорае хар. 

Предложене хьалхара дош доккхача алапаца доладар. Дукха йоккха йоаца предложени вІашагІйола хар.

Дувзаденна къамаьл

Хаттаращца предложенеш увттаяр, сюжетни суртех хьехархочун кулгалца цхьан темах массехк предложени оттаяр.
Хьехархочун новкъосталца дукха йоккха йоацача текста план оттае хар.

Йоккха йоацача йийшача текста доакъошта цIераш яла хар (дукхагIча хана хаттарий формах).                                                                
Хьехархочун кулгалца йоккха йоаца текст (30-40 дешах латта) вІашагІйолла хар. Хьехархочун кулгалца къахьегамах а, школах а боккхийча наха гIо дарах а, шоай ловзарах а, сакъердамах а лаьца зIамига дувцараш увттадар, уж дIаяздар.
Белгалдаккхар: Предложенеца болх бар а дувзаденна къамаьл шаьрдар а гIалгIай метта еррига программни материал Iомаеш кхоачашду.
ЦIена яздар

Йоазон гигиенически нормаш кхоачашъяр: нийса Iохар, тетрадаш, ручкаш нийса Iодахкар. АттагIа дола алапаш яздар, тIехьагIа халагIдараш яздар.
Массехк шоайла дувзаденна дешаши предложенеши язъяр.
Нийса яздара бокъонца тохкам булуш доаца дешаш дагалаца а деза дерригача дешара шера Іомаде а деза. 

Белгалдаккхар: ЦIена яздара хIара йоазон уроках 8-10 минот къоастаю.
Дешархошта ха дезар:
– гIалгIай метта алфавита алапий башхаллаш;
– дешаш, предложенеш, 30-40 дешаех латта тексташ алапаш юкъе ца дуташ, каллиграфически нийса язъе;
– дешаш дешдоакъошта декъа;
– дешаш цхьан мугIар тIара кердача мугIар тIа даха;
– йIаьха а лоаца а мукъа оаз юкъе йола дешдакъа белгалдаккха;
– доаларча цIерашка доккхача алапех пайда эца;
– предложени доккхача алапаца йолае;

– предложени чаккхенга тIадам, хаттара е айдара хьарак оттаде;
– 30-40 дешаех латта изложене текст а зIамига дувцар а, сюжетни суртий новкъосталца е коллективни теркамца 30-40 дешаех латта сочинени а нийса язъяр;

– нийса хаттар оттадеш хIама белгалъю а, хIаман белгало хьахьокха а, хIаман дар белгалду а дешаш лаха.
– белгалдаьккхача алапаца дошлорга тІара дош лаха хар.
ІІІ класс (175 сахьат)-162 с.
ДЕШАРИ КЪАМАЬЛ ШАЬРДАРИ (70 сахьат)-60 с.
Ахкеи гуйреи
 Ахкани гуйрани Iалама сурташ, наьха къахьегам, йоазонхойи поэтийи произведенешка халкъа багахбувцам хьахьокхар. Берашта Iалама хувцамаш довзийтача хана, цар Iаламца бола безам совбаккхар, дувзаденна дола къамаьл шаьрдар. Дешархошка шоашка ешийта 1-2 произведени.
Iалам лорадар – Даьхе лораяр да
Хьайбашца, баьцовгIашца, хьамсарча мехка Iаламца гIулакх хилар хьахьокхаш йола стихаши дувцараши. Дешархошка шоашка ешийта 1 произведени.
Берий вахар

Берий вахарахи, цар доттагIалахи йола произведенеш, берий юкъара-пайдане долча гIулакхех, бераша дIа-хьа гIулакхаш леладарах, бокъонца болча новкъостехи, юкъарча хIаманна тIехьа цар леладеш дола гIулакх хьахьокха дувцараш. Дешархошка ешийта 1-2 произведени.
Iа

Iан Iаламах а, керда шу тIакхачарах а, Iан хьунах а, хих а лаьца йола произведенеш. Боккхийчар а кагийчар а Іан гIулакхаш. Адамий къахьегам, экскурси.
Дешархошка ешийта 2-3 произведени.
ГIулакх, эздел – доттагIий ба

Вайнаьха гIулакхах а эзделах а лаьца стихотворенеши, дувцараши, кицаши.
Дешархошка шоашка ешийта 2 произведени.
Даьймехка яхьйола кIантий

Вай Даьймехка а вай къаман турпалхоех а лаьца йола стихотворенеши дувцараши.
Дешархошка шоашка ешийта 2 произведени.
Вай ноаноех лаьца

Вай ноаноех а царга теркаме гIайгIа еш хьожаш хиларах а лаьца дувцараши стихотворенеши.
Дешархошка шоашка ешийта 2 произведени.
БIаьсти

Йоазонхошеи поэташеи дехка бIаьстан сурташ: бIаьсти ялар, хьайбай вахар, наьха къахьегам. Саго Iалам лорадар. Дешархошка шоашка ешийта 2-3 произведени.
Халкъа багахбувцам

Халкъа багахбувцам бовзийтар: фаьлгаш, кицаш, ховли-довзалеш, оаламаш, иллеш довзар. Дешархошка шоашка ешийта 2-3 произведени.
Шира дувцараш

Дешархошта шира дувцараш довзийтар. Царга шоашка ешийта 2 произведени.

Дагахьа Iомае могаяь произведенеш
БIарччача шера 8-10 произведени дагахьа Iомаяр.
Классал арахьара дешар

38-ча оаг1он тIара 195-ча оагIонга кхаччалца йола белгалъяьха гIалгIай метта берий произведенеш. Хьехархочо белгалдаьха берий журналаш а газеташ тIара материалаш а. 
Дешара тематика. Вай къаман турпалхоех лаьца дола наьна метта лохерча классерча берашта яздаь книжкаш.
ДоттагIленах, къахьегам безарах, Iалам лорадарах, къахьегама нахах, Даьй-мехках.
Халкъа багахбувцама произведенеш: хьайбаех, оакхароех, камаьршалах, доттагIленах, майралах, къахьегам безарах фаьлгаш.
Дешар шаьрдари карадерзадари

Хьалхара ах шу. БIарччача дешашца (чоалхане оттам бола дешаш дешдоакъошца) нийса а кхетаме къоастадеш а дешар. Дешача хана лоархIаме дола дешаш къоастаде хар. Предложенештеи текста доакъоштеи юкъе соцангIа лораяр. Дешара сихал хила еза йовзаш йоаца текст минотах 45-55 дош дешалуш.
ШоллагIа ах шу. БIарччача дешашца нийса а, кхетаме а, къоастадеш а тоъаргдолаш шаьра а, ешача текста чулоацамца йоагIа интонаци (маIаний тохараш, соцангIаш, дешара оаз, сихал а) лоръеш дешар. Дешара сихал хила еза йовзаш йоаца текст минотах 55-65 дош дешалуш.
Текстацара болх. Дувзаденна къамаьл

Дийшачох деннача хаттара луш дола жоп текста къаьста-къаьста йолча моттигашка чIоагIде хар. Цхьалха оттаяьча планах дийшар юхадувца, текст доакъошта екъаш царна цIераш тахкеи хар.
Юкъара цхьан оттаяьча планах пайда эцаш, лоацца дувцар оттадар (школьни коллектива вахарах а бIаргадайначох а).
Литературни жанр хилара тарра, фаьлгий а стихотвореней а башхал йовзийтар. Урока темаца доагIаш дола классал арахьа деша белгалдаьккха книжка харжа а цунах лаьца дувца а хар. Книжкай доакъош довзар (титульни оагIув, чулоацам, дешхьалхе).
Еша могаяьча литературни списках пайда эца хар.
Дешархошта ха дезар:
– дешачун чулоацамга хьежжа, интонаци а лораеш, нийса, къоастадеш, бIарччача дешашца деша;
– предложенештеи текста доакъоштеи юкъе соцангIа лорае;
– ший дагахьа кхетаме деша;
– произведене маIанах кхета;
– керттердар белгал а доаккхаш, чакхдаьнна маIан долча доакъошта текст екъа;
– ший лоIамах школьни коллектива вахарах лаьца дувцар оттаде;
– турпалхочо леладаьчун уйла яр а хIамаш вIаши дистар а, хьехархочун новкъосталца цун мах бе Iомабалар;
– художественни произведене жанра (фаьлгий, дувцарий, стихотвореней) башхаллаш практически къоастае хар;
– дийшачох лаьца даьча хаттарашта жоп дала;
– деша могадаьча книжкай списках а тематически картотеках пайда эца.
                            Грамматикеи, нийса яздари, къамаьл шаьрдари             

                                              (102 сахьат)
Оазаши алапаши (18 сахьат)-18 с.
Iомадаьр кердадаккхар. Дош оазашта а дешдоакъошта а къоастадарах ховшдар кхы дIа а шаьрдар. Доккха алап, цун яздара бокъонаш. Шолха алапаш яздарах дола хоамаш шаьрдар. Мукъаза шиъ шолха алап яздар. Шола-шолха алапаш, уж нийса яздар. Йиш хоадора хьарак. Къоастора хьаракаш. ЙІаьхеи лоацеи мукъа оазаш. Шекон мукъа оазаш.

ДештІехьенаш а цар нийса язъяра бокъонаш а. Гаргара дешаш. ХІамай, белгалоний, дар гойтача дешай цІераш.

Предложени (18 сахьат) -18 с.
Предложени. Предложенена юкъера дешай цхьанкхетарий бувзам хаттарашца къоастабар. Дувцара, хаттара, айдара предложенеш. Подлежащи: цунна доагІа хаттараш; карардар: цунна доагІа хаттар; сказуеми: цунна доагІа хаттараш. Предложене керттера а керттерза а маьженаш.

Предложенена юкъерча дешай бувзам.

Дешашта юкъе бола бувзам белгалбаккха а шишша цхьана доагIа дешаш къоастаде а хар. 

Дош (69 сахьат) - 66 с.
Деша оттам: деша овлахи, дешхьалхенахи, суффиксахи, чаккхенахи бола юкъара кхетам. Овлеи чаккхеи. Юкъара цхьа овла бола дешаш. Дешхьалхе, из нийса язъяр. Суффикса лоархIам. Зовнеи къореи мукъаза оазаш дош кхоачалуча. Шийна лаларча мукъазача оазашца увш йола мукъаза оаз І, йовш йола -р, -рг яха мукъаза оазаш. 
Къамаьла доакъош. ЦIердешах, белгалдешах, хандешах, бола юкъара кхетам.
ЦIердош. ЦIердеша маIан, хаттараш. ЦIердешаш таьрахьашца хувцадалар. ЦIердешай кхо класс (маIача наьха, кхалнаьха, кхыча хIамай). Кхыча дешаех дувзадаларца цIердешаш хувцадалар.
Белгалдош. Белгалдешай маIан, хаттараш. ЛоIамеи лоIамзеи белгалдешаш а царех пайда эцар а. Белгалдешаш классашца хувцадалар. Белгалдешаш таьрахьашца хувцадалар.
Хандош. Хандеша маIан а цун хаттараш а. Хандешашкара цIердешашта хаттараш увттаде хар. Хандешаш ханашца хувцадалар.
Дешара шера  Іомадаьр кердадаккхар
Дувзаденна къамаьл

МаIан чакхдаьннача доакъошта текст екъар а царех цIи тиллар а. Хьехархочун кулгалца лоаца сюжет йолча текста план оттаяр.
Текста керттера маIан къоастадар. Текста оттам (йолаялар, керттера дакъа, чаккхе къоастадар). Сюжетни суртех е цхьан суртах пайда эцаш сочинени (дагахьа а йоазонца а) язъяр.
Хьехархочун кулгалца дувцара а, хаттара а, айдара а предложенешца 45-55 дош чудоагІача дувцара план оттаяр, цу планаца изложени язъяр. ЦIагIа а, беша а, аренашка а боккхагІчарна шоаш новкъостал дарах лаьца зIамига дувцар дIаязде хар. Берий ловзарах, Iаламах, гIулакхех лаьца дувца а язде а хар. Ший гIулакхех лаьца лоаца каьхат язде хар.
ЦIена яздар

Йоазон гигиенически бокъонаш дIахо а шаьръяр. Берашта язде хала дола алапаш яздари уж вIашагIтохари. 
Нийса яздара бокъонашца тохкам булуш доаца дешаш дагалаца а деза дерригача дешара шера Іомаде а деза.
Белгалдаккхар: ЦІена яздара деша хIара йоазон уроках 5-6 минот къоастаю.
Дешархошта ха дезар:
– предложене чакхенга доагІа хьаракаш а оттадеш, дешара шера Іомаяьча орфографически а пунктационни бокъонех пайда эцаш 45-55 а дешах латта текст гІалаташ доацаш, каллиграфически нийса тІера хьаязъе а диктовках язъе а хар.

– фонетически тохкам бе: дешаш дешдоакъошта декъа, мукъеи мукъазеи оазаш къоастае; йIаьхеи лоацеи мукъаза оазаш белгалъяха, деша юкъера оазий а алапий а боарам къоаста бе хар;
– деша оттама тохкам бе: овла, дешхьалхе, суффикс, чаккхе белгалъяккха хар;
– къамаьла доакъош а цар грамматически белгалонаш а йовзар: цIердош (таьрахь, класс, дожар); белгалдош (лоIаме, лоIамза); хандош (ха);
– предложене дешашта юкъера бувзам белгалбаккха а дешай цхьанкхетараш къоастаде а хар;
– юххьанцара синтаксически тохкам бар: предложене тайпаш къоастадар; предложене керттера а керттерза а маьже белгалъяккхар, царна юкъе (хаттарий новкъосталца) бувзам оттабар;
– сурт оттадарах е уйла ярах хьисап долаш коллективни планаца 45-55 дешах латта изложени е сочинени язъер.

IV класс (175 сахьат)-162 с.
ДЕШАРИ КЪАМАЬЛ ШАЬРДАРИ (70 сахьат) -60 с.
Са Даьй-мохк – ГIалгIайче

Вай Даьймехках а, цун гIалаех а, ГIалгIай Республика Байракхахи, Гербахи, Гимнахи, вай паччахьалкхерча халкъий доттагIалах а, вай паччахьалкха Керттерча Законах, ГIалгIай Республика Конституцех а лаьца дувцараши статьяши.
Хьамсара Iалама сурташ

Ахкан а гуйран а Iалама сурташ. Хьамсарча Даьй-мехках бола безам цига бIаргагор.
Къахьегам, гIулакх, эздел – доттагIий ба
ГIулакх долаш а эзди хиларах а лаьца дувцараши, стихотворенеши, халкъа оаламаши, шира дувцараши.
Дошархошка шоашка ешийта 2 произведени.
Халкъа багахбувцам
 Фаьлгаш, ашараш, кицаш, ховли-довзалеш, шира дувцараш. Царца дикагIйола адамий белгалонаш гучаяхар: наьнаца, хьамсарча лаьттанца, дикалца, хьаькъалца, къахьегамца безам хилар, бакъдола гIулакх дIакхахьа кийча хилар. Дешархошка шоашка ешийта 2-3 произведени.
Машараи доттагIалаи тIехьа

Дунен къахъегамхой интернациональни доттагIалах, кхыча мехкарча берий вахарах, машара духьа вай халкъо а кхыча къамаш лоаттабеча къовсамах вай къаман турпалхойх дола дувцараши стихаши. Дешархошка шоашка ешийта 1-2 произведени.
ГIалгIай литературни классикаш

ГIалгIай халкъан вахара а, хьамсарча Iалама а тайп-тайпара оагIонаш гойта гІалгІай йоазонхой лаккхара говзаме произведенеш.
Дешархошка шоашка ешийта 4 произведени.
Дувца вай ноаноех лаьца

Вай ноаноех а, йижарех а, царга теркаме гIайгIа еш хьожаш хиларах а лаьца дувцараши стихотворенеши.
Дешархошка шоашка ешийта 2 произведени.
Хьамсара Іалама сурташ

Іанах а бІаьстенах а дола художественни сурташ. Хьамсарча Іаламца, лаьттанца бола безам цига бІаргагор. Дешархошка шоашка ешийта 1-2 произведени.
Эрсий сийлахь-боккхий йоазонхой

Халкъа вахарах тайп-тайпара оагIонаш гойташ дикагIйола художественни произведенеш. Дешархошка шоашка ешийта 1-2 произведени.
Дагахьа Iомае могаяь произведенеш

БІарччача шера 10-12 произведени дагахьа Іомаяр.

                                      Классал арахьара дешар
77-ча оаг1он т1ара 232 –ча оаг1онга кхаччалца йола белгалъяьха г1алг1ай метта художественни произведенеш.
Программаца доагIаш дола оригинальни е таржам даь художественни литература. Берий журналаш.

Дешар шаьрдари карадерзари

Хьалхара ах шу. Къоастадеш дешара керттерча гIирсех (соцангIа, интонаци, тохар, сихал) пайда а эцаш, кхетаме чехка, къоастадеш, нийса, бIарччача дешашца дешар. Дешара сихал хила еза йовзаш йоаца текст минота 65-75 дош дешалуш.
ШоллагIа ах шу. Литературни нормаш кхоачаш а еш, чIоагIа шаьрра, кхетаме, нийса, къоастадеш дешар. Дешара сихал хила еза йовзаш йоаца текст минота 80-90 дош дешалуш. Дагахьа моллагIа еша хар.
Текстацара а книжкацара а болх. Дувзаденна къамаьл. Текста хаттараш увттаде хар, цун керттера маIан белгалдар, дешашца хьаала хар, ше оттаяьча планаца произведене чулоацам бизза а лоацца а хьабувца хар, Iалама сурт диллар юкъе а лоацаш.
Контекстах долча дешай ший тайпара маIан къоастаде хар, цунца йола ший юкъмоттиг белгалъяккхар.
Произведене тIарча турпала оамалашта мах бе хар, цунца йола ший юкъмоттиг гойтар, кхыча сага цIерагIа дувцар оттаде хар.
Фаьлгаштеи кIоанолгаштеи юкъера практически башхал йовзар. Дагахьа могаяь стихаш Iомае. Справочни аппаратах пайда эца хар (тIатовжар, кортилг, абзацаш, ишт. кх. дI. а).
Книжка харжа а из деша а хар.
Дешара керттерча темах шера 3-5 книжка Iодешар.
Дешархошта ха деза:

– белгалдаьккхача темах книжка харжара никъ;
– бераша Iомае йоагIа 2-3 художественни произведени;
– литературни керттера белгалонаш; 
– предложенешка а текста доакъошка а соцангIа лораяр;
– ший дагахьа кхетаме дешар;
– дагахьа Iомае белгалъяьха произведенеш;
– дешачун чулоацамга хьажжа, паргIатта оаз хувцаш нийса, къоастадеш бIарччача дешашца фаьлг бешар;
– произведене маIанах кхетар;
– керттердар белгал а доаккхаш, чакхдаьнна маIан долча дешдоакъошта текст екъа;
– хьехархочун новкъосталца дийшачун план оттае а лоацца чулоацам хьабувца а;
– къамаьлаца сурт оттадара наькъах пайда эцаш, дийшар ма-дарра хьадувцийта;
– ший школа коллектива вахарах лаьца дувцар оттаде;
– художественни произведеней жанрай башхаллаш праиктически йовза: фаьлгаш, дувцараш, стихотворенеш;
– дийшачох лаьца долча хаттарашта жоп дала;
– деша могадаьча книжкай списках а тематически картотеках а пайда эца.
ГРАММАТИКЕИ, НИЙСА ЯЗДАРИ, КЪАМАЬЛ ШАЬРДАРИ
(102 сахьат)
                     Хьалха Іомадаьр кердадаккхар (18 сахьат) -18 с.
Хьалхарчеи, шоллагІчеи, кхоалагІчеи классашка оазехи алапехи Іомадаьр кердадаккхар а чІоагІдар а.

Дешдакъа. Деша оттам, цун тохкам бе хар: дешхьалхе, овла, суффикс, чаккхе белгал а йоахаш.

Предложени (16 сахьат) -16 с.
Дувцареи, хаттареи, айдареи предложенеш. Предложене кертереи кертерзеи маьженаш, цар жоп лу хаттараш. Цхьантайпара маьженаш йола предложенеш, цу маьженашта юкъе бувзам бу а, е, и яха хаттаргаш. Предложене цхьантайпарча маьженашца хоттаргаш а, е, и яздара бокъонаш, сецара хьаракаш оттадар. 
Дош (71 сахьат) -68 с.
Къамаьла доакъош: цIердош, белгалдош, цIерметтдош, хандош, дештIехье.
ЦIердош. Юкъара кхетам. ЦІердешай таьрахьашцеи классашцеи хувцадалар. Цхьоален а дукхален а таьрахьашка дожарашца хувцадалар, цар чаккхенаш нийса язъяр. Тайп-тайпарча дожарашка долча цIердешаех нийса пайда эцар.
Предложенеш увттаеш маIанца доагIа цIердешаш лаха хар. ЦІердеша тохкам бе хар.

Белгалдош. Юкъара кхетам. ЛоІамеи лоІамзеи белгалдешаш. Белгалдешай таьрахьшцеи классашцеи хувцадалар.
ЛоIаме а лоIамза а белгалдешаш дожарашца хувцадалар а цар чаккхенаш нийса язъяр а. Къамаьл деча хана белгалдешаех нийса пайда эца хар. Белгалдеша тохкам бе хар.
Таьрахьдош. Таьрахьдешай кхетам а хаттараш а. Массалии аргIании таьрахьдешаш.
ЦIерметтдош. Юкъара кхетам. Йовхьий цІерметтдешаш таьрахьашца а йовхьамашца а хувцадалар. ЦІерметтдешай легар. Текста юкъера  цІерметтдешаш, цар юхь, таьрахь, дожар къоастаде хар.

Хандош. Юкъара кхетам. Хандеша белгалза форма. Хандешаш керттерча кхаь ханаца хувцадалар а цар чаккхенаш нийса язъяр а.  Дацардешаш ца, ма хандешашца нийса яздар. Хандеша тохкам бе хар.

Къамаьл деча хана а яздеш а уйла нийса белгалъяккха эшаш дола хандешаш харжа хар.
Куцдош. Юкъара кхетам.

Дешара шера Іомадаьр кердадаккхар.

Деша оттам. Предложени. Предложене маьженаш. Къамаьла доакъош: цІердош, белгалдош, хандош.

Дувзаденна къамаьл

Дийшачун план оттае хар. Дийшар лоаца хьадувца хар. ХьалхагІа оттаяьча плана новкъосталца 70-80 дош чудоагІа текста чулоацам лоацца хьаала а дІаязбе а хар. Суртах лаьца лоацца дувцар язде хар. Шийна бІаргадайнача  хІамах лаьца  лоацца дувцар язде хар.  Ший вахаре хинначох лаьца  дувцар язде хар.

Изложени, сочинени план оттае хар.

ЦIена яздар
Дешархой йоазонца дола кхоачамбоацараш дIадахар. Алапаш нийса яздарах ховш дар чIоагIдар, дешашка уж вIашагIтохара кепаш совъяхар.
Нийса яздара бокъонашца тохкам булуш доаца дешаш дагалаьца а деза  дерригача  дешара  шера  Іомаде а деза.
Дешархошта ха деза:

– гIалаташ ца деш, каллиграфически нийса тIера хьаяздар;
– фонетически тохкам бар;
– деша оттама тохкам бар: овла, дешхьалхе, суффикс, чаккхе къостае хар;
– къамаьла доакъой тохкам бар: цIердешай таьрахь а, класс а, дожар а, белгалдош лоIаме а лоIамза а хилар, цун дожар; таьрахьдеша тайпа; цIерметтдеша юхь, таьрахь; хандеша кеп а ха а;
– Iомадаьча къамаьла доакъоех, дувзаденна долча къамаьлах пайда эцар;
– предложенеш оттаеш гаргара а духьал маIан дола а цIердешаш, белгалдешаш, хандешаш харжар;
– предложенена юххьанцара синтаксически тохкам бар; интонацеца малагIа предложени я ха а, цхьалханеча а, чоалханеча а предложене маьженаш белгалъяхар, дешай цхьанкхетараш къоастадар;
– оаш оттаяьча планаца 80-90 дешах латта наха пайданеча гIулакхех, вахарах, нийсденначох, экскурсех лаьца лоаца дувцар яздар.
           Дешара (г1алг1ай мотт) предмета материально-технически кхоачам (1алашо).
Г1алг1ай метта урокашта дешара  г1улакх кхоачашдара, юххьанцарча школе хьалашка хьежжа белгалдаьд.

Дешархошта болх д1абахьа итт х1ама эш:

. шийна 1оха моттиг (парта, стол, тоабашца беш бола болх д1абахьа боккхазача боарамах йола моттиг).
. школьни г1ирсаш: ручка, бос бола къоаламаш, юхьигаш герга йола тукарг, линейка, циркуль, ластик).

. программа декхараш кхоачашдара йола материал (каьхат, зарба тохара, альбомни, апликаташта ( бос бола, оригами), моакха а, бос бола а, пластилин, фольга, калька.

Юххьанцарча школе дешара г1улакха кхоачо яра т1дерзадаь да:
-моделашца болх бар: оазай масса тайпара башхалонаш (йаьха, лоаца, къора, зовне, мукъа, мукъаза);

-белгалъеш долча дешай оазий хоттаялара  моделаш кхоллар;

-д1аяздар, алапех дешаш оттадар, д1аоалаш д1аяздар цхьадола дешаш, предложенеш, схемаца предложенеш оттаяр;
-гигиенически лерх1амаш лорабар: тетрадь, ручка 1одахкар, нийса 1охар;

графически кхоачамбеш дар карадерзадар:

-линейкаца бустам бар, графически кепаца дер дешар, линейках, угольниках, циркулях пайда эца хар, планаш, схемаш, таблицаш довзар;

-библиотеке дошлорга т1ара, учебника т1ара эшаш йола информаци лаха,хар;
-дешара даькъах эшаш йола материально-технически кхоачо ярца дайза хоамаш кхоачаш хиларах йола ч1оаг1о дег чу кхоллар.

Дешара(литературни чтени) предмета материально-технически кхоачон хьаькъах дола хьехамаш.
Дешара г1улакха эша, ца хилча йиш йоаца г1ирсаш:
тоъал программа юкъе яха исбахьлен (художественни) произведенеш, авторски программаш.
Библиотеке  фонде хила деза «Литературни дешар» предметах дола нормативни документаш; авторски программаш», Дешаре 1илманеи  Министерствос могадаьча литература список, хьехархочо лаьрх1а йола методически пособеш, х1ара дешархочунна лаьрх1а дола декхараш т1адола карточкаш, справочно- энциклопедически литература и. кх.д.
Дешара г1улакха кхоачояра, хано д1адехарца, электронни библиотекаш хилар, шийна чухь масса тайпара информационно-справочни материал йолаш. Тайп- тайпарча гойтара г1ирсех пайда эцаро таро лургья дешара г1улакха овсаре лакхъе. Литература кабинета чу зарба теха материал хинна ца1эш, электронни а, каьхата т1а йола демонстрационни оазай экранни пособеш, гойтара технически г1ирсаш а хила деза, дешархошта ховр лакхдаккхара.
Яр лерх1амаш хувца а, т1тоха а йиш я, ший таронашка хьежжа. Литература кабинета технически г1ирсаш:

Мультимедийни компьютор. Мультимедиапроектор.
Сканер.

Лазерни принтер. Видеоплеер. ДВД-плеер. Телевизор.

Аудиоцентр (аудиодискех пайда эца таро луш йола).
                                      ДЕШАРА МАХ БАРА НОРМАШ
II-гIа класс
Дешархочоа «5» оттаю, нагахьа санна: 
из дешара чулоацамах дика кхете, оазаши алапаши къоастадеш хьаала хойя, текст ешара сихал минота 30-35 дешал кIезигагIа ца хуле (хьалхара ах шу);
дийнача дешашца деше (хала дешаш дешдоакъошта а декъаш), дешара сихал минота 45-55 дош хуле (шоллагIа ах шу); 
цо дешашка йIаьха мукъа оазаш а шолха мукъаза оазаш а нийса белгалйойя, предложене чаккхенгара хьаракашца йоагIа интонаци лорайойя;
хьехархочун хаттара нийса жоп лойя;

сюжетни дувцара, фаьлга, текста, сурта чулоацам хьабувце; 
дагахьа Iомаяьча стихотворене текст дика хойя, из къоастаеш еше.
Дешархочоа «4» оттаю, нагахьа санна:
дийшачун чулоацамах из кхете, цо хьалхарча ах шера дешдоакъошца, нагахь дола дешаш бIарччача дешашца а дешаш, текст ешара сихал минота 30 дешал кIезигагIа йоацаш хуле;
шоллагІча ах шера из дешдоакъошца дешаргара бIарччача дешашца дешарга воале, цун дешара сихал минота 30 дешал кIезигагIа ца хуле; 
дешар дешача хана, предложене чаккхенгара хьаракашца йоагIа интонаци лора а еш, 1-2 мара гIалат ца доалийте;
текст нийса юхаювце, хьехархочун хаттарашта жоп лойя;
стихотворени дешархочоа дагахьа хойя, хIаьта из нийса еше, лоадам боаца кхоачамбоацараш мара ца доалийташ.
Дешархочоа «3» оттаю, нагахьа санна:
из дешара чулоацамах хьехархочун гIонца мара ца кхете, хьалхара ах шу чакхдоалаш дешдоакъошца мара деша ца хойя, дешара сихал минота 25 дешал кIезигагIа ца хуле;
дешача хана 3-5 гIалат доалийте, предложенештеи дешаштеи юкъе соцангIаш ца дойя;
текст юхаювцача хана чулоацам хьалха-тIехьа боахаш гIалат доалийте, къамаьлаца гIалаташ хуле, хьехархочун гIонца мара уж дІадаха цунна ца хойя.

Дешархочоа «2» оттаю, нагахьа санна: цо текст алапашца еше, дешара сихал минота 15 дешал кIезигагIа хилча, дешачун чулоацам ца хойя, хьехархочун хаттарашца текст юха ца ювцалойя.
Дешархочоа «1» оттаю, нагахьа санна цо алапащца а ца деше, дагахьа Iомае енна лоацца стихотворени юхаювца а ца моге.
III-гIа класс
Дешархочоа «5» оттаю, нагахьа санна: 
дийшачун маIан де хойя, хьалхарча ах шера текст дешашца нийса Iоеше, дешара сихал минота 60 дош хуле, шоллагІча ах шера текст дешашца еше, дешара сихал минота 70 дош хуле;
текст къоастаеш еше, тохараш а соцангIаш а лорадойя;
йоккха йоаца текст доакъошта екъа хойя, керттердар белгалдоаккхе, дийшачун чулоацам хьабувце, къамаьл грамматически нийса дойя;
контексте долча дешай маIанах кхете, текста тIа бувцарий сурт оттадара авторо пайда ийцача текста юкъера дешаш белгалде хойя;
дагахьа Iомае енна стихотворени дика хойя а из къоастаеш еше а.
Дешархочоа «4» оттаю, нагахьа санна: 
Iоеша текст кхетае йиш йолаш, бIарччача дешашца, цхьадола дешаш дешдоакъошца дешаш, дешара сихал хьалхарча ах шера минота 50 дешага кхоаче, 1-2 мара гIалат ца доалийте, шоллагIча ах шера бIарччача дешашца деше, дешара сихал минота 60 дош хуле;
дийшачун керттерча чудоацамах кхете, хIаьта из хьаоалаш кIезига нийса доацар мара ца хулийте;
стихотворени дагахьа хойя, из къоастаеш еше, кIеззига мара гIалаташ ца доалийте (юхасецар, ца эша соцангIаш дар, ишт. кх. дI. а).
Дешархочоа «3» оттаю, нагахьа санна:
цо цхьадола дешаш мара дийна ца дешаш, дешдоакъошца деше, дешара сихал хьалхарча ах шера минота 40 дош хуле, шоллагІча ах шера бIарччача дешащца деше, дешара сихал минота 50 дош хуле, 3-5 мара гIалат ца доалийте;
дийшачун чулоацам леррагIа бувцаш хьабувце, дийшачун керттера маIан белгалдоаккхе, хьехархочун хаттарий гIонца текст доакъошта екъе, къамаьла юкъе гIалат доалийте, тIаккха из хьехархочун гIонца нийсдойя, дагахьа Iомаяь стихотворени юхаювцалойя, хIаьта из кхоачаш дика ца йойя.
Дешархочоа «2» оттаю, нагахьа санна:
текст дешдоакъошца еше, дешара сихал хьалхарча ах шера минота 30 дош кхаччалца мара еце, шоллагІча ах шера цхьадола дешаш бIарчча а дешаш текст дешдоакъошца еше, дешара сихал минота 35 дешага кхоачаш мара еце, ялхнел совгIа гIалат доалийте, дийшачун чулоацам ца хойя, цун керттера маIан белгалдаккха ца хойя, текст дешдоакъошта екъа ца хойя;
дагахьа Iомаяь стихотворени йизза ца хойя, из юха ца ювцалойя.
Дешархочоа «1» оттаю, нагахьа санна:
дешдоакъошца текст еша ца хойя, алапашца мара ца деше, дийшачун чулоацамах ца кхете, из хьабувца ца хойя, программо дIадеххача бесса текстаца болх бе ца хойя.
ІV-гІа класс
Дешархочоа «5» оттаю, нагахьа санна:

хьалхарча ах шера кхетаме, шаьра, нийса, къасташ, дешара керттерча гIирсах пайда а эцаш, текст еше, дешара сихал минота 80 дош хуле, шоллагІча ах шера кхетаме, литературни нийсача меттаца, керттера нормаш телха ца еш, дийшачун чулоацамца йола цхьацца юкъмоттиг а интонаци а белгалъеш, дийшачун маIан гойташ, дешара сихал минота 95 дешага кхоаче;
бизза а, лоацца а, хоржаш а текста юкъера чулоацам хьабувце, план оттае хойя, дийшачун керттера маIан гучадоаккхе, Iомадечох кIоаргга кхете, чулоацам дешархочунга шийга хьабувцалойя, луш долча жопа хьалха-тIехьал лоръеш, литературни нийсача меттаца, гIалаташ а ца доалийташ хьадувца хойя, дагахьа Iомаяь стихотворени еша хойя.
Дешархочоа «4» оттаю, нагахьа санна:
текст бIарччача дешашца паргIатта еше, тохарахи соцангIахи пайда эце, дешара сихал хьалхарча ах шера 70 дешага кхоаче, шоллагІча ах шера минота 85 дош хуле;
ешача хана тохари соцангIаши белгалйоахаш 1-2 мара гIалат ца доалийте, дийшачун план оттайойя, текст йизза (лоацца, хоржаш) хьаювце, Iомадаьчох кIоарга кхете, хIаьта жоп луча хана кIезига гIалаташ доалийте;
ше дийшачун керттера маIан белгалдоаккхе, Iомаяь стихотворени, цхьацца кхоачамбоацараш мара доацаш еше.
Дешархачоа «3» оттаю, нагахьа санна: 
дешар кхетаме а бIарччача дешашца (цхьадола дешаш доакъошца) а дале, дешара сихал хьалхарча ах шера минота 60 дош хуле, текст ешаш 3-гара 5-га кхаччалца гIалат доалийте, шоллагIча ах шера дешара сихал минота 70 дош хуле;
бизза а лоацца а текста чулоацам хьабувца хойя, цун керттера маIан хьехархочун гIонца мара белгалцадоаккхе, цхьацца гIалаташ дувлийташ хьаювца хойя.
Дешархочоа «2» оттаю, нагахьа санна: 
цхьадола дешаш дешдоакъошца деше, дешдоакъош хувце, цхьадараш хьа ца оалаш дуте, дукха гIалаташ дувлийте, дийшачох ледара кхете, хьалхарча ах шера дешара сихал минота 45 дош мара деце, шоллагІча ах шера дешаш бIарчча Iо ца деше, 8-нел совгIа гIалат доалийте, дешара сихал минота 55 дешага кхоачаш мара ца хуле;
Iойийшача текста чулоацам болчча тайпара юха ца бувце, къамаьл деча хана дукха гIалаташ дувлийте;
дагахьа Iомаяь стихотворени хьа ца ювцалойя.
Дешархочоа «1» оттаю, нагахьа санна:
текст халла дешдоакъошца еше, текста керттерча маIанах ца кхете.
Ешаш йолча текста боарам хила беза, эггара кIезигагIа хилча, 2-ча классе – учебника 1/4 оагIо, 3-ча классе учебника 1/3 оагIо, 4-ча классе – учебника 1/2 оагIо.
Дешара мах беча хана отметка оттаяра бахьан белгалдаккха деза, нийса деша Iомабалара а текстаца болх бе Iомабалара а геттара дешархой тIахьехаш, цар дог айде деза.
Дешарах бераш мишта кхет хьожаш тохкам бу шера шозза: хьалхареи шоллагIеи ах шу чакхдоалаш.
ГIалгIай метта грамматика а нийса яздара

бокъонаш а йовзара мах бар
1. Багах луча жопашта мах хоадабар

Багах луча жопашта мах хоадабеш, теркаме эца:
1) жоп дизза а нийса а хилар;
– денна жоп масалаш доаладарца бакъдеш, хьехархочун тIадилларца текста юкъера грамматически категори йовзаш (предложене маьженаш, къамаьла доакъош, деша оттам, дожар, таьрахь, ишт. кх. дI. а), белгалъеча бокъона масалаш доаладеш, нийса яздарах кхетам болаш:
– упражненеш кхоачашъеча хана шоай знанеех нийса пайда эца ховш, къаьстта дешай (оазий-алапий, деша оттама, къамаьла доакъой) а предложеней а тохкам бе ховш
2) хьадувцачох кхеташ хилар;
3) дешара аргIа а къамаьла культура а хар.
Дешархочоа «5» оттаю, нагахьа санна цо: 1) дизза а нийса а жоп лойя; 2) программни материал хар гучадоаккхе; 3) луш дола жоп ший масалашца бакъдойя; 4) дешаш а предложенеш а йоалаеш, текста юкъера Iомаяь грамматически категори гучайоахаш дешай нийса яздарах, сецара хьаракех кхетам болаш, нийса пайда эце; 5) луш дола жоп литературни нийсача меттаца, гIалаташ ца дувлийташ, къаьгга кхетадеш хуле.
Дешархочоа «4» оттаю, нагахьа санна цо:
1) луш дола жоп «5» йилла белгалдаьхача дIадехарашта гарга хуле, хIаьта жоп луча хана, ше ювцаш йола бокъо чIоагIъеш масалаш доаладойя, 2) текстаца болх беш, дешаш, предложенеш къоастаеш, 1-2 мара гIалат ца доалийте, уж ше е хьехархочун гIонца нийсдойя.
Дешархочоа «3» оттаю, нагахьа санна: дешархо ше дувцачох кхете, хIаьта: 1) хьехархочун хаттарашта дизза жоп ца лойя; 2) бокъо чIоагIъеш доаладеш дола масалаш халла мара дага ца дохе; 3) текстаца болх беш а предложенеши дешаши кхоллаш а хьехархочун гIонца мара нийсде ца ховш гIалаташ доалийте; 4) материал хьаювцаш кхоачамбоацараш долаш, цхьанкхетараш а предложенеш а увттаеш гIалаташ дувлийте.
Дешархочоа «2» оттаю, нагахьа санна: 1) цунна керттердар а Iомаяьча материалах дукхагIдар ца хойя; 2) бокъо йоацаш гIалаташ дувлийте; 3) дешаши предложенеши къоастаеш цар маIан дохадойя, из хьехархочун гIонца, цун хаттарашца нийсде ца хойя; 4) къамаьл гIалаташ деш юкъ-юкъера соцаш дойя.
Дешархочоа «1» оттаю, нагахьа санна Iомае енна материал цунна ца хойя, цунах из ца кхете.
2. Дешархой знаней боарама йоазон балхий мах бар

Юххьанцарча классашка йоазон балхаш тохк: диктант, дешай диктант язъярца, тIера хьаяздарца, изложени, сочинени, язъярца, грамматически тохкам барца.
Йоазон балхий тохкам бу программа тIара бІарчча цхьа тема Iомаяьчул тIехьагIа.
Тохкамаш деча балхий тексташка хила еза Iомаяьча темай керттера орфограммаш е сецара хьаракаш, иштта цо гучайоаккх Iомадаьчун чIоагIал а.
ТIеххьара тохкама балхаш кхоачашду программо белгалъяьккха тема Iомаяьчул тIехьагIа дешара четверть, ах шу, шу чакхдоалаш, дешархоша Iомаяьча темаех деррига тахкар духьа.
Тохкама балхий дукхал укх боарамал тIех хилийта йиш яц: а) диктанташ (шоашца грамматически тIадиллараш а долаш): шоллагIа класс – 4, кхоалагIа класс – 6; йиълагIа класс – 6; б) тексташ тIера хьаязъяр: шоллагIа класс – 2, кхоалагIа класс – 2, йиълагIа класс – 2; сочиненеш: кхоалагIа класс – 2; йиълагIа класс – 2.
Диктанташ (тIера хьаяздар) еш пайда эца беза яйзача текстах. Уж хила еза литературни нормашта жоп луш, кхетаеш – кхетам балара а довзара а маIан долаш, шоай оттамца а чулоацамца а цу классера бераш кхетаргдолаш.
Диктанта текстий халол юкъера хила еза: царца хила тарлу хьалха Iомаяь орфограммаш а керда Iомаеш йолча бокъонашца хоттаденна язде дезараш а. Нагахьа санна, текста юкъе Iомаянза йолча бокъонах яздеш дола дешаш нийслойя, уж хьехархочо ше белгалду.
Диктант а тIера хьаязъе еза текст а гаргарча хьисапах укх боарамах хила декхар да:
II-гIа класс

Хьалхарча четверте -15-20 дош; шоллагIча - 20 -25 дош; кхоалаг1а -25-30 дош; шу чакхдоалаш – 30-40 дош.
Ш-гIа класс

Хьалхарча четверте – 40-45 дош; шоллагIа четверть чакхйоалаш – 45-50 дош; кхоалагIъяр – 50-55 дош; шу чакхдоалаш – 55-60 дош.
IV-гIа класс

Хьалхарча четверте – 55-60 дош; шоллагIа четверть чакхйоалаш – 60-65 дош; кхоалагIа четверть чакхйоалаш – 65-75 дош; шу чакхдоалаш – 75-80 дош.
Грамматически тIадуллараш долча тохкама балхашта 35-40 минот белгалйоаккх.
Диктанта хIара предложенена юкъе 2-ча классе диънел совгIа дош хила йиш яц, 3-ча классе – 5 дош, тIаккха 4-ча классе – 7 дош.
Тохкама диктантий мах хоадора хьехархочо пайда эцаргба укх нормаех:
«5» оттаю, гIалаташ а тоадараш а доацаш, каллиграфи (алапий яздар нийса а, лакхали лохали цхьатарра а йолаш хила деза) дика йолаш яздаьча диктанта;
«4» оттаю, кхаьннел совгIа гIалат доацача диктанта, болх цIена язбаь, хIаьта йоазонца цхьацца каллиграфически кхоачамбоацараш хила тарлу;
«3» оттаю, диъ-ворхI орфографически а графически а гIалат долча диктанта, болх ледара кхоачашбаь, каллиграфически йоазонца кхоачамбоа-цараш хила тарлу;
«2» оттаю, ворхIнел совгIа гIалат дале, болх бIеха язбаьбале;
«1» оттаю, иттанел совгIа гIалат дале.
Диктанта тIа гIалат даьлга лархIа деза: дешаш яздарах Iомаяьча бокъонах гIалат доалийте а, деша юкъе алап ца яздеш дуте а, толхадаь дале а, дешаш хийцадале а, сецара хьаракаш деце а (цу классера программо гойтача бесса), бокъонца тохкалуш доаца дош нийса ца яздойя (уж дешаш программо хIара классе белгалдаьхад).
Диктанта юкъе гIалат лархIац: 1) цу классера а цул хьалхарча а классашка Iомайинза йолча бокъонех дийна гIалаташ; 2) нагахьа санна предложене хьалхара дош цул хьалха хиннача предложене чаккхенга тIадам билланза а болаш, доккхача алапаца яздаьдале; 3) маIан ца дохадеш цхьа дош кхычунца хийцадале; 4) къовсамерча моттигашка чоалханеча дешай а, цIердешай а, белгалдешай а, таьрахьдешай а яздар нийса ца хуле.
Диктанта тIа цхьа гIалат лоархI: 1) шин нийсдарах; 2) шин пунктуационни гIалатах; 3) цхьан деша юкъе ши гIалат далийтар; 4) кагий (зIамига) ши гIалат.
Кагий гIалаташ лоархI: 1) цхьан деша юкъе харцахьа ши алап яздар; 2) дош сехьдоаккхаш цхьан оагIон тIа а яздаь юхедисар вокх оагIон тIа язданза дисача; 3) цхьан предложенена юкъе цхьа дош шозза яздаьдале; 4) дош язданза дисадале.
Дешархочун балха тIа цхьан бокъонца доагIаш гIалаташ хуле, диктанта оценка лакхъяккха могаю.
Дешара тIеххьара тохкама балхаш яздеш (учебника тIара е классни улга тIара текст хьаязъяр) мах бара укх боарамах пайда эца:
«5» оттаю, цхьа гIалат ца доалийте;
«4» оттаю, цхьа гIалат а цхьа тоадар а даьдале; 
«2» оттаю, кхо гIалат, ши тоадар даьдале;
«1» оттаю, кхаьннел совгIа гIалат даьдале.
Грамматически тохкамаш белгалдоахаш дола 2-3 тIадиллар диктанта (тIера хьаяздара) текстаца а Iомаяьча грамматика а, нийса яздара а материалашца бувзам болаш хила деза.
Грамматически тIадиллар кхоачашдара мах бара боарам иштта ба:
«5» оттаю, нагахь санна: масса а дола тIадиллар гIалат доацаш кхоачашдаьдале, болх кхоачашбеш Iомаяьча бокъонех дешархочоа пайда эца хар гучадоале.
«4» оттаю, нагахьа санна: дешархочо Iомаяьча бокъонех шийна пайда эца хар гучадоаккхе, тIадиллачох 3/4 дакъа нийса кхоачашдойя.
«3» оттаю, нагахьа санна: дешархо Iомаяьча материалах кIезиг-дукха кхете, тIадиллачох ах нийса кхоачашдойя.
«2» оттаю, нагахьа санна: дешархочоа материал вIалла ца хойя, грамматически балхах ах дакъа а кхоачашдаьдеце.
«1» оттаю, нагахьа санна: дешархочоа цхьаккха хIама ца хойя.
Дешай диктанта чулоацамо юкъелоац Iомайинза йола орфограммаш а нийса яздара бокъонаш а тохкалуш доаца дешаш (уж программо хIара классах белгалдаьхад).
Дешай диктанта боарам иштта белгалбоаккх: 2-гIа класс – 7-8 дош, 3-гIа класс – 10-12 дош, 4-гIа класс – 12-15 дош.
Дешай диктанташта 2-4-ча классашка мах бара боарам иштта ба:

«5» оттаю, гIалат доацаш язбаьча балха.
«4» оттаю, нагахьа санна: цаI мара гIалат ца доалийте а цаI мара тоадар ца дой а.
«3» оттаю, нагахьа санна: ши гIалат а доалийте, цаI тоадар а дой.
«2» оттаю, нагахьа санна: 3-5 гIалат доалийте.
«1» оттаю, нагахьа санна: ялх а цул совгIа а гIалат доалийте.
ІІ-V-чеи классашка, дешархой уйла йоазон формах дIаязъяр Iалашо йолаш изложенеши сочиненеши кхоачашъяйта.
Дешара кхоллама балхаш бетта цкъа кхоачашдайта, тIаккха тахкара кхоллама балхаш кхоалагIчеи йиълагIчеи классашка, шу чакхдоалаш, цхьацца язбайта беза.
Изложени язъяйта еза текста диктанта текстал 10-15 дош сов хургдолаш.
Изложене текст керттерча даькъе дувцара кеп йолаш хила еза.
Текста тематика а цун чулоацам а бераш кхетаргдолаш хила беза.
Сочинене тема хоржаш пайда эца беза вахарца болча бувзамах а берашта зеденначох а.
Изложене (сочинене) мах беш теркаме лаца деза дешаех нийса пайда эцар, дешай цхьанкхетараши предложенеши нийса оттаяр, орфографически нийса хилар. Изложене а сочинене а массе оагIув теркалъеш, оценка цхьан нормаех оттаю. «5» оттаю, автора текст (изложени) нийса а, хьалха-тIехьале йолаш а (сочинене) тема нийса а, кхоачам болаш гучаяьккха а яле, дешаш хоржаш; предложенеш, дешай цхьанкхетараш увттадеш гIалаташ даьдеце, иштта цхьа-шиъ мара тоадар а доацаш, орфографически нийса яздаьдале.
«4» оттаю, автора текст (изложени) нийса а, тоъаргйолаш йизза а гучайоаккхе, (сочинене) тема кхоачам болаш, цхьацца кхоачамбоацараш мара доацаш гучаяьккхаяле, цхьа-шиъ мара къамаьла нийсдоацараш деце, орфографически 2-3 мара гIалат даьдеце, цхьа-ши тоадар мара деце.
«3» оттаю, автора текстаца (изложенех) цхьадола гIалаташ нийсденнадале, (сочинене) темай чулоацамца доагIаш уж деце, 3-4 предложени нийса ца оттайойя, дешаш харжарах бизза пайда ца эце, 4-7 гIалат доалийте, 1-2 мара тоадар даьдеце.
«2» оттаю, автора текст (изложени), тема (сочинени) йизза хьахьекхаеце, керттера эпизод, уйла дакъа язданза дитадале, йоазув леррагIа деце, доакъошта а предложенешта а юкъе бувзам беце, цхьантайпарча дешаех пайда ца эце, 7-нел совгIа гIалат доалийте, 3-5 тоадар даьдале.
«1» оттаю, нагахьа санна: дешархочоа автора текст (изложени) хьаювца ца хойя, белгалъяьккха тема (сочинени) ца хойя, 9-нел совгIа гIалат доалийте.
Изложенеши сочиненеши классе хьехархочун кулгалца язъю. Уж язъелга учебника тIара а ца йовзаш йолча текста тIара а хьаийцача материала гIонца кхоачашду.
Iоаяьча знаней (итогови) мах хоадабар

Итогови оценка оттаю четверть е дешара шу чакхдоалаш. Из оттаеча хана теркаме эц къамаьл а йоазув а, грамматика юххьанцара знанеш, уйла къамаьлаца а йоазонца а хьаювца хар. Итогови оценка оттаеш, лоархIаме да йоазон балха оценкага хьажар. Из оценка дешархочун еррига кийчо белгалъеш хила еза.
Дешархошта ха деза: тема лоръеш, дувца а язде а; материал хьалха-тIехьал а лораеш хьаювца; шийна хетар дIаоалача хана, метта гIирсех нийса пайда эца; логически тохари, соцангIеи, интонации лоръеш жоп дала; моллагIа а дIаяздар орфографически, пунктуационни нормаш а Iалашъеш, цIена хилийта.
ЮХЕДУЛЛАР
1. Юххьанцарча классашка гIалгIай метта йоазон балхаш дара тетрадаш леладар бокъонаш
1. Юххьанцарча классашка гIалгIай метта йоазон балхаш дара шишша тетрадь леладу.
Наьна метта тохкама балхашта лаьрххIа цхьа тетрадь леладу. Из бIарччача шера школе хила деза гIалаташ тIа болх беча хана берашка дIа а луш. 
2. Дешархой массадолча тетрадий беттагаргаш тIа укх тайпара йоазув де деза:
Школа номери, цIии, класси, дешархочун тайпан цIии, ший цIии, тетрадь сенна лаьрхIа да (гIалгIай метта йоазон балхий е гIалгIай метта тохкама, кхоллама балхий).
Масала: Наьсарерча № 3 йолча юкъерча школа 3-ча класса дешархочун Озанаькъан Ахьмада гIалгIай метта йоазон (тохкама е кхоллама) балхий (тетрадь)
Хьалхарчеи шоллагIчеи классашка дешархой тетрадий беттагаргаш тIа хьехархочо ше ду йоазув.
3. ГIалгIай метта тетрадаш тIа 2-4-чеи классашка йоазон болх кхоачашбаь ха белгалйоаккх: таьрахь, бутт. Масала: 15-гIа сентябрь. (Таьрахь а бутт а цIера дожаре язду). Таьрахьа а бетта а  т1ехьа, къовлоргашта юкъе, бетта шира ц1и язье мегаргья.
4. Кердача мугIар тIа:

а) йоазон балхаш дара тетрадашта, болх кхоачашбаь моттиг гойт (классе е цІагІа), тІаккха цхьа мугІ лохехьа упражнени номер белгалйоакх;

б) тохкам балхаш дара тетрада тІа – хьалхагІа балха тайпа дІаязду, тІаккха цхьа мугІ лохехьа – цун цІи.
5. Юххьанцарча классашка керда болх дIаболабу таьрахь а балха цIи а язъяьча оагIон кердача мугIар тIара.
Цхьан йоазон тIеххьарча мугIаи керда яздеш долчуннеи е кхыча йоазоннеи юкъе ши мугI бутт (цхьа болх кхычох кхоастабара а балха боагIа мах бара а).
6. ГIалат иштта нийсде деза: нийса ца яздеча алапа е сецара хьарака зула така хьекха; деша дакъа, предложени диткъача такаца; тIа така хьекхачун метта тIагIолла эша алап, дош, предложени язъю, нийса ца яздаьр къовлоргашта юкъе лаца мегаргдац.
7. Классера а цIагIара а балхаш кхоачашдеш дола тетрадь хIара урок чакхъяьлча тохк.
Юххьанцарча классашка мах баь тетрадаш тIайоагIача уроках дIалу.
Цу балхашта йоагIа оценкаш журнала тIа оттаяра гIулакх хьехархочо ше къоастаду.
8. Йоазон балхаш тахкачул тIехьагIа гIалаташ тоадалийтара а царна тарра гIалаташ кхы ца дувлийтара а упражнени кхоачашъяйта еза.
ГIалаташ тIа болх бар кхоачашду йоазон балхаш яздаьча тетрадаш тIа.

2. Багах а йоазонца а деча балхий цхьадола тайпаш

Хьалхара класс

1. Фаьлгаш дувцар.
2. Ловзарехи, ше беча балхахи, бIаргадайначохи лаьца хьехархочун кулгалца доккхий доаца дувцараш увттадар.
3. Хаттара цхьан предложенеца жоп далар.
4. Хьехархочун кулгалца сурташта кIал предложенеш язъяр.
ШоллагІа класс
1. Хаттара цхьан предложенеца жоп далар.
2. Хьехархочун кулгалца сурташта кIал предложенеш язъяр.
3. Чулоацам атта болаш долча 2-3 суртах лаьца дувцар оттадар,
4. Чулоацамга диллача атта а долаш 3-4 хаттарах латташ дола дувцар, хьокхама сурт долаш а доацаш а хьехархочун кулгалца оттадаь дола дувцараш орфографически а нийса яздара а кийчо яьчул тIехьагIа дешархоша тетрадаш тIа дIаяздар.
 КхоалагІа класс
1. Iодийшачох лаьца дувцар.
2. Берий ловзарехи сакъердамахи лаьца багах дувцараш увттадар (лайх ловзар, сакъердаме ловзараш), балхах лаьца (Оаха наькъаш мишта цIендир. Аз зизашта гIулакх мишта ду), баьккхача земах лаьца (Фу дайр тхона хьунагІа? Тха циск мишта ловз?).
3. Цхьан е массехк предложенешца хаттарашта жоп далар.
4. Абзацашца йийкъача йоккха йоацача текста хаттар оттадар, текста юкъера плана хьисапе предложенеш хьаязъяр.
5. Чулоацам атта болаш долча 2-4 суртах лаьца дувцар оттадар.
6. Iодийша, доккха доаца (50-60 дош) дувцар планаца юхахьадувца хар (3-4 хаттар долаш).
7. Дувцар суртах е хьехархочо еннача планах оттаде хар, наха оттадаь дувцар яздар.
ЙиълагІа класс
1. Дийшача книжкай чулоацамах лаьца дувцараш.
2. Берий ловзарехи сакъердамахи лаьца багах дувцараш (Оаха соалозаш мишта хийхкар), ше леладаьчох лаьца (Оаха зIий мишта лаьцар. Оаха чкъаьрий мишта лийцар), бераша школе а цIагIа а беча балхах, иштта боккхагIбараша беча балхах (Аз кIоригаш мишта юзаю. Оаха нарсаш дIа мишта йийр. Тха юртбоахаме Iаьсашта гIулакх мишта ду), экскурсе (Тхо мастерской, почте мишта дахар), зембаккхарах (Тхона когаг1ирса фабрике дайнар. Со городе мишта вахар.)
3. Хаттарашта цхьан е массехк предложенешца жоп далар.
4. Хьехархочун кулгалца доккха доацача дувцара (3-5 даькъах латта) план оттаяр.
5. Цхьа тема йолаш дуккхача суртех е цхьан суртах лаьца дувцар оттадар.
6. Iодийшача дувцара чулоацам юхахьабувца хар. Iодийшачун тIа вувцашвар е Iодийшачун чулоацама керттерадар хьаала хар.
7. Мукъа диктант (4-5 предложени йолаш) язде хар. Из дувцар дIаяздар.
 8. Iодийшачунна тарра долаш дувцар оттаде хар. 
9. БIаргадайнача спектаклий е кинофильмай чулоацам хьабувца хар (бIарчча е дакъа).
10. Цхьан темах лаьца новкъостага каьхат (письмо) яздар. 
11. Класса балха хьакъехьа багах а йоазонца а хоамаш де хар. 

